
Peffermillen

Mazzen am August huet d’Lëtzebuerger 
Press emol eng Kéier e seriöse Sujet fonnt fir 
d’Summerlach ze fëllen. Si huet den Alko-
holismus bei der Jugend an di pervers a kri-
minell Dealer-Praktiken vu Lëtzebuerger 
Wäin- an aner Festorganisateuren entdeckt. 
De Koschter huet zwar scho viru Joeren, wou 
d’Drogendebatt nach aktuell war, behaapt, 
den Alkohol wär zu Lëtzebuerg e vill mi 
grave Problem wéi Haschich a Cannabis, mä 
en ass trotzdem frou, dass di Fro lo endlech 
op den Dësch kënnt. Fir déi Organisateuren, 
di fannen, di nei Steier op den Alcopops géif 
hiert Geschäft verdierwen, huet de Koschter 
e gudden Tipp: et gëtt Drogen, op deenen ee 
nach vill méi Profit ka man wi op Wäin an 
Drëppen, a wann een dobäi erwëscht gëtt, 
ass d’Strof net vill mi grouss wann een se u 
Jonker verkaf huet wi un Erwuessener. De 
Koschter stellt och mat Satisfactioun fest, 

dass d’Police selwer iwwert d’Saufe bei méi oder manner jonke Leit um 
Piccadillisfest zu Bechmaacher erschreckt ass. Bis elo wor den Alkohol fir 
d’Police anscheinend nëmmen e Problem beim Autofueren. Firwat huet 
d’Police da net all di Leit hannert dem Comptoir protokolléiert, di wei-
dergefuer sinn, fir Jugendlechen an Erwuessenen, di net mi op de Bee 
konnte stoen, dat Gesëffs ze verkafen? Wisou hun si d’Schankgesetz net 
applizéiert, dat all Wiertsleit verbidd, Vollerte weider Alkohol ze verka-
fen? Ee Journalist huet a sengem Commentaire gemengt, di Opreegung 
an der Press giff wuel leider nom Summerlach nees schnell vergiess ginn. 
Mä de Veianer Nëssmaart am Hierscht steet virun der Dir! D’Dokteren 
an der Ettelbrécker Klinik schuddere sech elo scho, wann se un di Alko-
holsläichen denken, di se all Joers deen Dag ageliwwert kréien. Wi wär et 
wann d’Press da géif Organisateuren, d’Gemengenautoritéiten an d’Police 
matt Zäit op hir legal Verantwortung hiweisen. Natierlech ass et och den 
Elteren hir Aufgab, hir Kanner virum Alkoholkonsum ze warnen, mä 
wann Erwuessener dat illegal awer ongestrooft däerfe man, wéi sollen se 
dann hir Kanner iwwerzeegt kréien?

m.p.

Aner Firme verhënnere bewosst d’Elteren drun, hir Kanner zu responsa-
bele Konsumenten z’erzéien. Sou hat d’Handys-Firma Tango en Abon-
nement dat ‚Family‘ geheescht huet. Op Grond vun deem Abonnement 
kruten och d’Kanner en eegenen Handy mat eegener Nummer zu soi-
disant verbëllegtem Tarif. Wou et engem Papp awer e bëssche bont ginn 
ass, wéi oft de Fils säin Telefonskredit misst oplueden, a vun Tango wësse 
wollt, wéivill en da géif telefonéieren an SMSe verschécken, krut e vun 
Tango gesot, dat géif hien näischt ugoen, dat kënnte si him net matdeelen, 
dat géif ënnert den Dateschutz a de Jugendschutz falen! De Papp hätt 
also misse vum Jugendriichter duerchsetze loossen, fir d’Ofrechnung vun 
sengem mannerjärege Bouf sengem Handysgebrauch ze kréien, fir sech 
mat him kënnen driwwer z’ënnerhalen, dass och 500 SMSe vu je 3 Cents 
an d’Geld schloen. Wuelgemierkt gong et net ëm d’Inhalter vun de Ge-	
spréicher an den SMS. Wi de Papp gefrot huet, wéi esou eng Philosophie 
da mam Begrëff ‚Family‘ iwwertenee géif goen, huet Tango d’Abonnement 
ëmgedeeft an elo heescht et ‚Friends‘, mä d’Elteren hu nach ëmmer kee 
Recht, hire Kanner hiren Handysgebrauch ze kontrolléieren. Déi falen 
also nach ëmmer op di absolut ontransparent Reklamme vun deene Firme 
matt (bal!!) gratis Offeren, di sech speziell un di Jonk riichten, eran. Kee 
Wonner dass Experten haut scho vun enger Handyssucht schwëtzen, matt 
där muench Leit vill Sue verdéngen.

